
Visoki predstavnik pozdravlja
pozitivan  odgovor  ministara
NATO-a
Visoki predstavnik Paddy Ashdown je danas pozdravio izjavu
ministara vanjskih poslova NATO-a da je Bosna i Hercegovina
ostvarila značajan napredak u oblasti reforme odbrane i da će
iz  tog  razloga  njen  zahtjev  za  članstvo  u  programu  
“Partnerstvo za mir” biti razmatran na Samitu ove organizacije
koji je zakazan u Istanbulu krajem juna sljedeće godine. Bosna
i Hercegovina će prije svega morati pokazati NATO-u da je
ispunila  sve  uslove  koje  predviđa  članstvo.  To  obuhvata
saradnju sa Međunarodnim tribunalom u Hagu, a posebno hapšenje
osoba optuženih za ratne zločne i njihov transfer u Hag.

“Odluka koju su donijeli ministri NATO-a označava historijiski
korak za BiH na našem putu ka euroatlanskim strukturama i
vjerujem da predstavlja značajno priznanje napretka koji je
BiH  ostvarila  tokom  protekle  godine”,  rekao  je  visoki
predstavnik.

Ministri NATO-a su Samit u Istanbulu, planiran za sljedeću
godinu, okarakterizirali kao “realan rok” do kojeg je moguće
ispuniti preostale uslove za članstvo u “Partnerstvu za mir”.
Ministri su rekli da će o mogućem članstvu BiH u “Partnerstvu
za mir” biti odlučeno prije održavanja Samita.

“Znam, kao što to znaju i organi vlasti BiH, da dalji razvoj
situacije zavisi od provođenja nekoliko konkretnih mjera u
okviru  nastojanja  BiH  da  postane  kredibilan  kandidat  za
članstvo u “Partnerstvu za mir” i to učini na vrijeme kako bi
NATO mogao razmatrati ovo pitanje na svom Samitu u Istanbulu”,
rekao je visoki predstavnik.

Visoki predstavnik je pozdravio namjeru NATO-a da prije Samita

u Istanbulu procijeni ostvareni napredak i rekao da uprkos
napretku  koji  je  ostvarila  Komisija  za  reformu  odbrane
“postoje i druge oblasti, posebno one povezane sa uslovima
postavljenim pred organe vlasti BiH u kontekstu afere ORAO, u
kojima je napredak spor ili je u nekim slučajevima potpuno
izostao.” Visoki predstavnik je rekao  “kako neki u BiH još
uvijek imaju tendenciju da političke igre stavljaju ispred
reformi koje je potrebno provesti da bi Bosna i Hercegovina
postala punopravna članica zajednice zemalja NATO-a.”

Komisija za reformu odbrane će se sastati u petak da analizira
šta  je  sada  potrebno  poduzeti  kako  bi  se  prije  Samita  u
Istanbulu ispunili uslovi za članstvo u programu “Partnerstvo
za mir”.

Visoki predstavnik je zahvalio generalom sekretaru Robertsonu
na značajnom ličnom doprinosu implementaciji mira u BiH i
pomoći koju on dosljedno pruža Bosni i Hercegovini u njenim
aktivnostima na sigurnosnim pitanjima.    


